
ГУГЪЭ МЫУХ 
 
Агънокъуэжьу джэгуэкlуэжьыр 
Ус, къиуджыхьу ехыжати, 
Дунейр шэрхъыу щыкlэрахъуэм, 
Жиlэгъати -″кхъужьеижьу″ 
Къэкlыжакъэ хэкужьыгум... 
 
Хэкужь щlыгум утехьэжу, 
Зы жыгыжьуй гуфlэгъуэкъэ... 
Хамэ хэсым, –тхьэусыхэжу, 
Къигъэщlэжми, уемыхъуапсэ. 
 
Къекlэрэкъуэкl хъуреижьым 
Жесlэращи си хэщlыгъуэм, 
Удз кlапэуи хамэщlыгум  
Сыхимыдзэж псэужыну. 
 
Къыщlидзыжмэ си псэ тlэкlур 
Зы псы ткlуэпсу сытреутхэ... 
Щlыгум гъуэзу сыщыщыуу 
Уэгум сихьэнщ пшэ хужь цlыкlуу.  
 
Жьыбгъэ къепщэм зезгъэхьыжу  
Сыщхьэщыхьэнщ lуащхьэмахуэ,  
lэ дэслъэнщи и щхьэц хужьым,   
Бахъэ къабзэм хэшыпсыхьу  
Сынщешхынкъэ Бахъсэн ауыз...  

ЦlЫХУР ЗЫЦlЫХУРАЩ 
 
″Зыр зыщ″ жи, зы усакlуэ 
″Ухуейм дэдзей ухуейм къедзых″. 
Къеlуатэ зы псэлъэжьми,  
″Зы бзэ зыщlэ зы цlыхущи, 
Бзитl зыщlэ цlыхуитlщ″ жи. 
Жиlэр си бзэм цlыху и телъхьэщ... 
Елъытэ цlыхур зыцlыхууй, 
Ухуейм у зы цlыху, ухуейм цlыхуищэ... 
Щыпцlыхукlэ у зы цlыхущ,  
У зыцlыхуу зыщыпцlыхужкlэ 
Уцlыхущщэщи, цlыхугъэр мэбагъуэ. 

«ПСЫР ПСЭ ПЫЛЪХЬЭЖЩ»  
 
Макъыбзэжьу адыгэбзэм 
Псэр къыщlедзыж псым хэджыкlыуи, 
Зы Адыгэ псэлъэжьым ″псы″р 
-Ныпищэжу- ″псэ пылъхьэжщ″ жи. 

УСЭЕДЖЭЕХЪУЭР 
 
Щхьэж зы усэ зи еджэкlэжщ... 
Усэ псоми иджыр зытэм 
Щlаусым сыт и щхьэусыгъуэжт... 
″Усэ″щ жыпlэу зэщхьу уемджэ, 
Иджым уеджэм дэтхэнэми 
И еджэкlи зыкъыпхуиджэнщ.   
 
Зызхуэlуагъэжщ щхьэж зы усэ... 
Щхьэсысыжу укъемыджэ, 
Набгъэ зыпщlыу утемджалэ, 
Зыбгъэlущу умыlулэ, 
lупэ зэlуш lупэлэлу 
бгъэлэнтlэжу псалъэр умышу. 
 
Уи макъ нэхърэ усэращи, 
Щхьэр умыудэгу усэеджэм... 
Еплъи лъагъуэ нэ уиlэмэ, 
Гу уиlэмэ зет усэгум, 
Щхьэ уимыlэм гъэтlылъ пыlэ... 
Зыпщlыу усэ уемыдж кхъыlэ! 

ГУХЭЛЪ ЩЭХУЦlЫКlУ 
 
Си унащхьэ къанжэ тес, 
- Сытым щыгъуэ сыкъэпщlэну уей - 
Зы дэ цlыкlукlэ уигу сыкъэкl, 
- Ягъэ кlынкъым уей - 
Хуеймэ ари кунэфу къыщlыкl.  

НИТl ЩЫЗЭПЛЪЫМ... 
 
Гур мыплъэмэ нэри плъэкъым, 
Нэм щилъагъум гури зэщlоплъ... 
Ущыщlэплъэм дэтхэнэми 
Ухилъафэу нэм ифэкум 
Щlэт гугъэри щlыболъагъуэ... 
Зыщалъагъум нитl зэхуэзэу, 
Зэхуагугъэр яхузэгъуэгу... 

НЭ ДЭТХЭНЭР 
 
Нэ фlыцlэшхуэ щlохьэр си гум 
Си гупщысэм зытреубгъуэ 
Набгъэ сищlыу сызlэпешэ 
Сыхешэри кlыфlыгъуэшхуэм 
Си гур къиплъу си нэр щоункlыфl... 
 
Нагъуэр къыщlоплъ щхьэцыгъуэшхуэм 
Мэгъу пэлъытэщ и плъэкlэри 
Йоплъэ си гум илъри елъагъу 
Лъагъуэ къэхъум дызэхуокlуэ 
Дыщызгъуэтым и нэр сщоункlыфl... 
 
Щхьэц хъурыфэу нащхъуэ гуэрыр 
Къыщысlуплъэм сыкъегъэуlэбжь 
Удэрабжьэу си lэпкълъэпкъыр 
А къэплъэгъуэм щхъухь къызехри  
Си нэр щипхэу си гур сщепхъуэт... 
 
Тхьэlуэхуду зы нэ къуэлэн 
Си нэм щlоблэ си гур етхьэкъу 
Къуршхэр уафэм щыхолыдэ 
Дэуващ пшагъуэй къуэлэджэшхуэм 
Сыхоплъыхьри лъагъуэй схуэмлъагъу... 
 
Сыщыщlэплъэм нэ щхъуэнтlэшхуэм 
Зы пщlыхь дахэм сыхэтыххэщ 
Хышхуэ гуэрым сыщыщесым 
Сыхилъафэу и кууагъэм  
Щlыхуфэкум сыхокlуадэ... 

ЗАКЪУЭНЫГЪЭ УЛЪЭЩ-УЛЪЭЩ... 
 
Закъуэныгъэ закъуэныгъэ... 
Цlыху лъэпкъ хуэlуа фащэ зэпэщ  
Цlыху закъуэ зэш, зэшыгъуэуи ттелъ 
Ди зэхуэдэу къытщыкъуэ хьэлъэ 
Лъэпщ ттырибзэ лъэ емызэш 
Улъэщщ, улъэщ... у емынэ лъэщ.  

 
Закъуэныгъэ закъуэныгъэ...  
Дыщlикъуэзэу къетхьэкl фащэ 
Къытщыкъуами, хьыхьэ-хэкlи зимыхабзэ  
Ди бзэщыпхэ, бзэмыlу кlухьрей 
Дыхуэмейми, псоми тхуэхъу lей! 
Уlейщ, уlей... умызэгъ, у къыдэмзэгъщ. 
 
Закъуэныгъэ закъуэныгъэ... 
Ди гумызагъэу ди гуузыж  
Къыдэузыжу дызlэщlэлъ 
Лlыр зыгъагъыу, щхьэмыгъазэри езыгъэз  
Къыдэмзэгъыу щхьэж ди зэхуэдэ щыхъу 
Емзэгъ укъилъху, у Емынэ щылъху... 
 
Закъуэныгъэ закъуэныгъэ... 
И удыныр лlы зыщl хущхъуэ 
Цlыху цlыкlу псэ lэфl зыхуэщхъухь 
Зымлъэкlыжым и дефэгъу 
Фадэм щыщхъуу къаlурыфlэ 
Уфlщ, упэжыфlщ... у щыпкъэ закъуэщ. 
 
Закъуэныгъэ закъуэныгъэ... 
Зызгъэкlуэдым зызщигъуэтыж 
Щхьэжу къанэр къызыхуэнэ 

Дыкъызхуэнэу ди ныбжьэгъу 
Зэныбжьэгъуу дызэдэщыlэ  
Уддэщlыгъуу дэ димызакъуэ.  
 
Закъуэныгъэ закъуэныгъэ... 
Зи фэщапэр Тхьэ закъуэ 
И нэфlщыхуэу тхуигъэфащэ 
Къыщlигъэщlми и щхьэусыгъуэу 
Щхьэж лъытэгъуэу къыддигъэщl 
Уэрыншэу тlэ, дэ дыщымыlэ.  
 
Закъуэныгъэ закъуэныгъэ... 
Къытхуэупсэу Тхьэм къыдитыгъэ 
Къыдитами, тхуэмышэч  
Шэчыгъуейи дыкъэзыщl 
Тщlэн дымщlэжу дыкъэзгъанэу 
Дезыгъэзу сытри дызгъэщl 
Дехыж нэужь сыт атlкlэ дэбгъэщl... 
 
Закъуэныгъэу ди бэмпlэгъуэ... 
Зи пlэ ихуэр зэгуэуд  
Зэгуэудыгъуэри къэзылъху 
Зэгуиуду мывэри зыгъалъхуэ 
Сосрыкъуэри къиулъху... 
Ди гуфlэгъуэу Сосырыкъуэ 
Уи мафlэри зэщlэплъэ   
Закъуэныгъэри тщысыкl... 
Сосрыкъуапцlэу ди мафlэ 
Зи мафlэри мыункlыфl 
Мэфlэншэуи дыумыщl 
Кlыфlышхуэми дыхыумынэ 
Ди закъуэуи дыкъыумынэ...  

ЗАКЪУЭНЫГЪЭ СИ УСЭЩ 
 
Къэмыхъупlэ къэхъугъарэ 
Зыщымlэпlэ зи псэуалъэу 
Пкъыгъуэ цlыкlури зи псэуэщ... 
Хэхэсыгъуэ зи лъахэ 
Яхэтыхукlэ мэябгэ 
Зыхэтыххэ и хамэщ... 
Зыхищlэхукlэ ныхэхъуэ 
Закъуэныгъэр зи пкъыгъуэщ.  
 
И гушыпсэ зэхуэсу 
Шыпсэ хасэ мэхасэ... 
Гупсэ уэзыр зэщlэсту  
Закъуэныгъэм зыкъеусыж.... 
Щlыхъуреикъу къекъужу 
Усэ дамэ мэшасэ 
Вагъуэ ижым еныкъуэкъуу 
Уэгу щхьэщыгум щоджагуэ. 
 
Закъуэныгъэ си усэщ 
Усэ аущ къиущий 
Лъэпщ и пщалъэр хуэпщылъэу 
Зыхуейм и лъэ зепкъылъэ 
Къызэрыус пшыналъэм 
Ашэмэзыпкъ зырешэ 
Щыщlэпщэжым и бжьэмий 
Зэхэтхъуа уэщl мэузэщlыж. 
 
Закъуэныгъэр мэусэ 
Къи-гу-шыпсэ-рэ-усэу 
Нартыжьхэм сэ сахешэ 
Нарт шы хъушэм сахедэ 

Къыхэсха шыр зей лlыхъужь 
И теплъэгъуу сырилъэгъущ 
Сырителъхьэу и щlеин 
Къыпыщэнри схуэпщэрылъщ. 
 
Бэдынокъуэш сыщышэс 
Бгъэжь дамэшхуитl къыстокlэ 
Ижьрабгъу дамэ сыхъуэбэу 
Дыгъэм елъыгъу сэмэгурабгъу... 
Сынщипкъэгъуам Сосрыкъуэ 
Сышэсыххай и Тхъуэжьей 
Иныжьхэми сайзауэу 
Уафэщхьэщыгу ситщи зэм 
              Зэми...  
              Сыхелъафэ хыфlыцlэм. 

ХЭЩlЫНЫГЪЭ  
 
Сыщыцlыкlум, гъэ къэс сыхэхъуэрт, 
Иджы щэ, мыувыlэу сыхощl... 
Хэхъуэныр хуэм хуэмурэт, 
Хэщlыныр псынщlэ дыдэ къысфlощl.  
 
Си щlэлэгъуэм, зэхэзыублэт уэлбанэи 
Жьыбгъэ дамэм сытесу  
Къыспыщlэхуэр зэресхьэт...  
Иджы щэ, зызщlэзгъэху жьыр къысхохьэж. 
 
Иджырэ къэс сигу къэмыкl 
Къыскlэрмыкlыу техьэгъуэщ 
Гъащlэ ухэ хэгъэрейр 
Сыпэмплъэххэу мэлъагъуэ 
Пшэ фlыцlаеу къоунахуэ 
Уфэразэу ныхохъуэ 
Зыдынэсри еункlыфl 
Кlыфlыгъуэшхуэу къокlуатэ 
Шэ фlыцlэшхуэу къокlуалlэ 
Хьэщlэ гуащlэу къоблагъэ 
И lэ щlыlэр лlэныгъэм 
Къыстеlэбэ къысфlэщlыу 
Нэрыуфlыцlыу сыпоплъэ... 
Сыхэщтыкlыу сыкъоплъэж 
Жьы lэфl тlэкlур жьэдэсшэу 
Сыфlопсэуж иджыри тlэкlу. 

ЕХЫЖЫГЪУЭ  
 
Гъащlэу зесхьар нэгу къыщlохьэж 
Сеужьыхыпау сыкхъахэщи 
Хуэм хуэмурэ сыныфхощlыж 
Гъащlэм си lуэху щыухащи 
lуэху зезыхуэм сывихамэщ 
Си благъэу Тхьэм сепщlыхьащи 
Хуэм хуэмурэ сыхуоблэгъэж. 

ПСЭУКlЭ КlАПСЭ 
 
Анэ ныбэм бын ирищlэр 
Бынжэ кlапсэщ зэрыпlыжри, 
Пlыгъуэ цlыкlум къыхэхъукlыж 
lэ цlыкlуитlыр япэу зэпхъуэр 
Зэпхауэ псэр зэрыпl кlапсэрщ. 
 
lэпэ цlыкlухэр зэпхъуэ кlапсэр 
Зэзэмызэй зыпщэредзэж... 
Дуней гъащlэм зы псэущхьэу  
Къытемыхьэ пкъыгъуэ цlыкlум 
Анэ ныбэм зыщыщенэж. 
 
Зэрыпlыж псыр къызхурижэ 
Бынжэ кlапсэм псэр епхати,  
Псэухыгъуэ - псэужьыгъуэу  
Гъуэгу псыгъуэкlэ псэ зэпыщlэм 
Хуэигъуэти ″кlапсэ″ псалъэр.  
 
Ди псэр кlапсэм пыщlэжауэ 
Къыщlыщlидзэр Тхьэм ещlэжри, 
Ди пщэ дэхуэу къэдгъэщlэнур  
Зэпхар кlапсэм псэкlэ тщlэжу 
Дытыредзэ дуней гъащlэм.  
 
Къытпыщlэхуэу дызэпхъуэжыр 
Бынжэ кlапсэщ япэ дыдэй, 
Къыддигъэщlа хуитыныгъэр  
Зыхунэсыр ди гурыщlэу 
Ди пщэрылъри мэухуэжыр. 

Гъащlэм хэту лlыпlэ ихуэр 
И кlапсэкlыр зыlыгъыжщи, 
Ар игъуэджэу щызэрихьэм 
И пщэрылъыр игъэзащlэу 
Щхьэхуитныгъэ зыхуеухуэ. 
 
Зиужьыгъуэнкlэ щхьэмыгъазэщ  
Щхьэхуит зы лlы псэукlэри, 
И кlапсэкlыр Тхьэм диlыгъыу 
Лlым лlэныгъэ и зэхуакум 
Пщэрылъу ехь дэлъ гъуэгуанэр. 
 
Зи псэ кlапсэм епхъуэж зы лlыр 
Псэм пыкlыжу зызхуэужэгъущи, 
Игъуэр къэсрэ и кlапсэкlыр 
Нэгъуэщl зы lэ зыlэщlэхьэм 
Къипсэухьми уэ теусыхь.   

ЗЫЗГЪАЩlЭНЫКЪУЭ УСАФЭ 
 
Сызхуэбгъэтхакъым зэй, 
Зы махуи сыбгъэмэхуакъым, 
Сызэпхьэлlакъым зы бжьыхьэй, 
Зи гъащlэу усхуэщlымэхуащ. 

ИЛЪЭС ХЪУРЕЙ 
 
Къыщlидзэу гъэр щытхэр гъатхэщ... 
 
Зы илъэсым и къежьапlэу  
Щиутlыпщыжкlэ гъэр щlыфlыцlэм 
Къыщlедзэ гъэм игъэхъэжуй 
Игум илъыр фlэфlыу итхыу 
Псэми хуэфlыж гъатхэр къохъур. 
 
Гъатхэм щlедзэ уафэгъуагъуэу 
Хъуэпскlыу уафэр къыщеудри 
Нэпсу щlэжым щlылъэр егъэпскl 
Гъэ къарукlэ щыблэ къауэм 
Щlыгу мафlэри зэщlегъэстыж. 
 
Гъэ пэщlэдзэр ди гуфlэгъуэу 
Гъатхэ мафlэм и хъуреягъ 
Къыдофыхьыр удж хъурейкlэ 
Ди хъуэхъубжьэр гъэ текlуэбжьэу 
Мафlэщхьэм тыхь тыдощlыхьыж. 
 
Гъэр зытекlуэ щlыфlыцlэпсэм 
Зиутlыпщыжу гъэм зыретри 
Псыр зыщlифу зэхощlытэ 
Зигъэлантlэу ятlэ щыхъум 
Къыщlэхъуэнум пlэ хуохъужыр. 
 
Щlым хэлъ жылэр зэхотlыгъуэ 
Игъуэ къосри и псэм зеунэтl 
Зыкъитlэпlыу и пlэм йокlри 
Къыдэжейуэ зы удз кlапэу 
Щlы гущlыlум зыкъытредзэж.  

Псыр зырижэ зы жыгыпкъым 
Зыкъищlэжу зыпхеудри 
Къэщlэращlэу зэщlогъагъэ 
Зэрбэгъуэнум хущlэкъужу 
Жыг нысащlэу зыкъырехыж.  
 
Гъэр зыщытхэр гъатхэращи 
Плъыфэу щыlэр къыриутхэу 
Щыlэу хъуари нызэщlелэ 
Нэху бзииблыр зэщlигъаблэу   
Зэщlелыдэ уэгурэ щlыгури  
Гъэ щlэращlэм и щэкl хъарыр  
Плъыфэ псомкlи зэщlедыкlэ. 

Гъэмахуэщи, гъэм и махуэщ...  
 
Гъатхэм щыгъуэ къэщlэращlэу 
Гъащlэ зиlэр зэщlэблэжу 
Къигъэхъеяр гъэм и фlэщу 
Игъуэ нэсу хъупlэм щихуэр 
Гъэм и махуэу гъэмахуэращ. 
 
Махуэ кlыхьрэ нэхурилэу 
lуэху зехьэным хуэигъуэщи 
Гъэ лэжьыгъэу иужь дихьэм 
Тедгъэкlуэдэж ди пщlэнтlэпсыр 
Мэш бэвыгъэу къыдохъулlэж. 
 
Тхьэгъэлэджым и фlыщlэкlэ  
Щlогуэ гъэшхэкl ди гуэнэщым 
Хадэхэкlри зэщlобагъуэ  
Зэщlэхъае пхъэщхьэмыщхьэм 
Къыракъутэх жыг къудамэ. 
 
Уэгу щхьуэнтlафэ щlы щхъуэнтlагъэу 
Уэмщ гъэмахуэр щlыгури щабэу 
Псэ ужьыгъуэу псэущхьабэщ 
Гъэпсэхугъуэщ махуэр хуабэу 
Гъуэзыр къыхеху ди губгъуэжьым. 
 
Гъэмэхуэкуу дыгъэ дзакъэр 
Къахоlащэр псэущхьэхэм 
Выжьыр мэцlыв щхьэр иужэгъуу 
Щхьэр зэхагуэж ди мэл хъушэм 
Ди шым и кlэр бадзэ укlэщ. 

Хуабэр хэlэу бажэр щlожэ 
Ябгэ пщыlэу мэз lув лъабжьэм 
Дыгъужьыр щlэлъщ зэщlиплъыхьу 
Къыщlопщ мыщэр псыхъуэм къафlох 
Хыв пэлъытэу зыхеджалэ 
Хэджэгухьу псым хопщыжри 
Щlопщхьэж мэзым зиутхыпщlыжу. 
 
Уафэ щхъуантlэм бахъэу щlэтыр  
Зытреуфэ пшэ хужь цlыкlуу 
Къытхуэупсэу псэ зыlутым 
Уэшх тlэкlу къеутх къэгушыlэу  
Дигъэупсыфу ди гум жьы деху. 

Бжьыхьэрэ гъэр щеужьыхыр...  
 
Гъэр еужьыхыу щыщlидзэжым 
Зыхищlэжу уэм гъэр егъей 
Нэкъуэлэным зэпижыхьу 
Къыщыщlэткlум и нэпс тlу-щыр 
Щожьэ псыдзэу нэпсырилэр 
Уэлбанэри зэхеублэ 
Уафэр мэгъуагъуэ 
Уафэр мэхъуэпскl 
Уафэр мэугъуэн 
Уафэр мэугъуэг 
Уафэри гъэм нытогъае. 
 
Псыр бащэрэ щlым къелыжми 
Къаймыхъулlэж псэ ужьыгъуэ 
Бжьыхьэ псоми къэкlыгъэхэм  
Бэуэгъуапlэ щамгъуэтыжу 
Гъуапlэм йохуэж тхьэмпабгъуэхэр. 
 
Гъэмахуэ псом я щхъуэнтlэгъар  
Текlыу щlедзэ щlымрэ уафэм 
Щхьэцыгъуафэ зэщlэтхъухьар 
Зэхитхъуэжу бжьыхьэ жьыбгъэм   
Гъуабжэ къуэлэн зэхохъухьыж. 
 
Уафэ щхъуантlэр къэукъэщхъуэжу 
Жьы кlэрахъуэм зэблехъу ифэр 
Плъыфэ псомкlэ зызщlелэфри 
Яжьафэкlэ зызщlиуфэу 
Зыщlедзыжыф тхьэмбылыфэу. 

Къэкlыгъэхэр щызэхэгъуэм 
Гъуаплъэ гъуэжькlэ гъэнщlыжауэ 
Щlыр зэщlощтэ зэдэкlу плъыфэу 
Гъуафэр фагъуэм кlэлъыкlуэжу 
Щызэхохьэж тхьэмщlыгъуфэм. 
 
Я щхъуэнтlагъэ хагъэкlуадэу 
Къэкlыгъэхэм къызщlагъахъуэ 
И бэвыгъэ Тхьэгъэлэджми 
Гъэшу бжьыхьэм зетхьэлlэжар 
Къытщигъакlуэу тщигъэткlуну 
Тхьэлъэlушхуэ идогъэкlуэкl  
Къыдоуджэ Тхьэшхуэ уджри  
Тхьэгуэхьэж хъуэхъу тыдощlыхьыж. 
 
Бжьыхьэм икlуэ зехьэ-зехуэм 
Уэгурэ щlыгум къащlэхъу плъыфэр 
Къытхоуджыхьри тхьэгуэхьэжым 
Бжьыхьэкlэу гъэр щыщlыхьэжкlэ 
Щlыфlыцlэжьым йоуджыхыжыр.  

Щlым и махуэр щlымахуэращ... 
 
Гъэр щlыфlыцlэм щыщlыхьэжыр 
Щlым и махуэу щlымахуэщи 
Зыlэщlыхьа щlы щlыlэжьым 
Къызтриубгъуэу гъэр щlекъузэ 
Зэхегъэщтыхь lэщlэлъу хъуар. 
 
Гъащlэ зиlэр гъэру еlыгъ 
Ерыщагъкlэ щlыфlыцlэжьым 
И кlыфlагъэр къатриуфэу 
Зимгъэплъыхьу набгъэ ещlри 
Махуэри кlэщl къахуещlыжыр. 
 
Гъэм хуэжэщ кlыхь щlымэхуэгъуэм 
Гъуэм исыжхэр зэхегъэжей 
Яхэтыжу ди мыщэжьри  
Иудэрабжьэу псэ зыlутыр 
Щlым тепщэгъуэр зызхуеlыгъыж. 
 
Щlы тепщэгъуэм уэгури щощтэ 
Хужь яжьафэу ифэр покlри 
Псы щlэтыжыр зэхэщтабэу 
Уафэ щымым уэс къыщlэхъуэм 
Хуэм цlыкlуурэ щlыр щlеуфэ. 
 
Щlыфlыцlэжьыр кlыфlыгъуэжьу 
Нэр щыуфlыцlыу уэс хужьыбзэм 
Хужьрэ фlыцlэщ щlымахуэфэр 
Фащэ хужькlэ зихуэпэжу 
Пщы къэрапцlэм зыкъырехыж. 

Ди щхьэщыгум щызэрехьэ 
Щlакlуэ хужьыр пщы къэрапцlэм 
Пщышхуэ нэхур къыхуеплъэхыху 
Дыщlимгъэплъу дыщlеубыдэ 
Жэщыгъуэ кlыхь ди зэшыгъуэм 
lуэрlуатэхэр доlуэрыlуэдз 
Шыпсэхэри догушыпсэ. 
 
Дыгъэр уэсым тепсэу щlедзэ 
Тепхъуэ хужьыр зэщlегъэтlэпl 
Щlылъэр пцlанэу къыщlигъэщу  
Щигъэмащlэм щlым и ткlиягъ 
Гъэ къежьэгъуэм дыныпожьэ. 

БЖЬЫХЬЭКlЭ УДЖ 
 
Уо хъуромэ хъуромэ 
Хъуромашэ 
Хъуромэ машэ 
Хъури зышэ 
Хъуурэ зышэ 
Хъур зэрышэр хъуреижь 
Хъур зышэри хъуреижь. 
 
Уэ хъуромэ хъуромэ 
Хъуромашэу хъурашэ 
Езым зишэ 
Зыдишэри хъуурэ кlуэ 
Хъур зыхуэкlуэр хъуреижь 
Хъуурэ кlуэри хъуреижь. 
  
Хъуромэуэ хъуурэ кlуэ 
Хъуромакlуэ 
Хъуромэ макlуэ 
Уо хъуромэ хъуромэ. 
 
Хъуромэуэ хъуракlуэ 
Хъуракlуэуэ хъурикlуэ 
Ирикlуэри хъуурэ кlуэ 
Хъуурэ кlуэри хъурокlуэ 
Хъуромэ макlуэ 
Хъуромакlуэ  
Уо хъуромэ хъуромэ.  

Хъуурэ кlуэрэ хъуромэ 
Хъуромакlуэ хъуромэ 
Хъуромэрэ иту кlуэ 
Иту кlуэрэ хъуурэ кlуэ  
Хъуурэ кlуэми зедывгъэт 
Къидджэгухьу дыхэвгъэт 
Деуджыхьу фlэщ тхуэухъу 
Гъэр щlыфlыцlэм щыщlохьэж 
Щlэкlыжыну дывгъэлъэlу 
Хъуэхъужьхэми девгъэдэlу 
Зихъуэжыну дывгъэудж 
Удж хъурейри дывгъэублэ 
Хъуреижьым зедывгъэкlу 
Жьырэ щlалэ lэпэубыд 
Зэпэхъуреиу дывгъэудж 
Хъурей уджым диlэтэ 
Дыlэтауэ дыниужь 
lуащхьэмахуэ дикlуалlэ 
Тхьэшхуэ тпэплъэ диблагъэ 
Хьэрэмэ lуащхьэ дынтехьэ. 
 
Уо хъуромэ хъуромэ 
Хъуромэ махуэ  
Хъуромахуэ  
Хъури зыхуэ 
Хъуурэ зыхуэ 
Хъур зэрыхуэр хъуреижь 
Хъуурэ зыхуэри хъуреижь. 
 
Уэ хъуромэ хъуромэ 
Хъуромэ махуэ 
Хъуромахуэу хъурахуэ  
Хъурахуэрэ хъурихуэ 

Хъурихуэмэ хъурохуэ 
Хъуурэ ухуэ 
Хъурэухуэ  
Хъур зэрыухуэр хъуреижь 
Хъур зыухуэри хъуреижь. 
 
Уо хъуромэ хъуромэ 
Нобэ махуэу хъуромахуэ 
Хъуромэ махуэ 
Хъуроухуэ хъуурэ ухуэ 
Хъурэухуэ хъуреихуэ 
Хъурей ухуэм дыхоуджэ 
Удж хъурейри доухуэ 
Зэпэхъуреиу дыкъоудж 
Хьэрэмэ lуащхьэ къыдоуджыхь 
Мыджэ, мыудж къытхэмыхьэ 
Имыс, мысэ къытхэмыт  
Уэзырыкъуэ къытхоуджэ  
Уэзырыджэу тхоуджыкl 
Тхэуджыкlыу зыхетlэ  
Зыхесэри зыносэ  
Зынэсыжу уэзыр мэс  
Уэзырысу сосымэ 
Сосырыжу зэросэ  
Зэрысыжу зыхоудж 
Хэуджыкlыу уэзыр мэдж  
Уэзырыджэу зеутхыпщlэ  
Сосырыкъуэ ут къохьэ 
Зыхетlэри къытхохьэ 
Сосырыкъуэ мэфlэнэ  
Мыункlыфlыж зи мафlэ 
Зэрыблэри уэзырэс 
Зыдынэсри зэщlоблэ 

Сосырыкъуэ ди мафlэ 
Дэп маскlэуи зэщlоплъэ 
Хъуаскlэр хихуу къытхоуджыхь 
Уэзырыджэу къоуджэ 
Удж хъуреим хоуджыкl 
Тхьэ lуащхьэри къеуджыхь  
Хъуреягъыр еуджэ 
Уфэразэу йоуджэкl 
Тхьэшхуэ уджкlэ мэкlуатэ 
Уджу Тхьэшхуэм йокlуалlэ 
Гъэ лlыхъужьу зыхегъэх   
Лlыхъужьыбжьэр къыlырех 
Иримкlуту мэуджэ 
Фадэ кlадэм мэджадэ 
Кlэдащхьэри екъутэ 
Тхьэ кlадэри къыреуд 
Тхьэ фадэри къырекlут  
Фадэпсынэу къыщlегъэж 
Фадэпсыхъуэу егъажэ  
Нарт псэ жыгым щlегъажэ  
Нартыжь лъахэм щlегъэхьэ  
Тхьэ фадэри зыщlифу   
Мэгъуэзджалъэ щlыналъэр. 
 
Уо хъуромэ хъуромэ 
Хъуромэри хъурамэ 
Хъуромэуэ хъурамэ  
Уэ хъурамэ хъурамэ. 
 
Къэхъуу хъуари хъурамэ 
Дыкъэхъуамэ хъугъуэ дикlуэ 
Хъугъуэфlыгъуэ къытхуикlуэ 
Гъэ къакlуэми дынхуикlуэ. 

Уэ хъурамэу хъурасэ 
Хъуурэ кlуэрэ хъурисэ 
Хъугъуэ кlуэми дифlэхъус 
Хъум хуэкlэнри къытхъулlэ 
Гъатхэ къакlуэ дынигъэс 
Гъэ нысащlэ ди гупсэху 
Гъатхэ къэси ди щlасэ 
Гъэ къакlуэми дынщlигъэс 
Гъатхэ гуащэу дыздихьэх 
Дынихьэсу дызхигъэт 
Гъатхэ хасэ дынихус  
Зэхэсэгъуэ дыхигъэс 
Хъуэхъущlэхэр зэхидгъэх  
Хъуэхъуфlхэри къытлъигъэс. 
 
Уо хъуромэ хъуромэ 
Хъуромэ машэ  
Хуромашэ хъуурэ шэ  
Хъурашэрэ хъуреишэ  
Зыдишэри хъуурэ кlуэ 
Хъуракlуэрэ хъуреикlуэ  
Хъуурэ кlуэрэ хъуромэ  
Хъуромэ макlуэ  
Хъуромакlуэ 
Уо хъуромэ хъуромэ. 
 
Уэ хъуромэ 
Хъуромахуэ 
Хъуромэ махуэ 
Хъурэухуэ хъурохуэ 
Хъурэихуэ хъуурэ ухуэ 
Хъуреихуэ хъурей ухуэ 
Хъуреижьу кlэрахъуэ 

Зэпэхъурей хъуримэ  
Хъурэимэ хъуреимэ  
Къекlэрэхъуэкl хъуромэ   
Хъуромэуэ хъуреижь 
Хъуромэ махуэ 
Хъуромахуэ 
Уо хъуромэ хъуромэ.  
 
Уэ хъуромэ 
Хъуромахуэ 
Хъуромэ махуэ 
Хъуромэжьу ди махуэ 
Уо хъуромэ хъуромэ. 

ДИ ЛЪЭХЪЭНЭ 
 
Ди лъэхъэнэр гъэщlэгъуэнщи, 
Гъэ къекlуэкlым къахуигъащlэр 
Щlэн ныкъуэкlэ нэмыплъ ящlыу, 
Пщlэ зыхуащlхэм я фэеплъым 
Тырагъэпсыхь махуэгъэпсри 
Гъэм зэрепхар яфlэмыlуэхуу  
Илъэс хъурейр къафlоухъурэх. 
 
Тхьэгуэхьэжыр -lуэху пэщlэдзэ, 
Щlым гъэр щиубыд -илъэсыщхьэу, 
Псэущхьэ жэщ щlымэхуэшхуэм 
lуэху нэхъыщхьэ ягъэзащlэ... 
Гъэр къыщежьэр я lуэху кlэух, 
Нэхурилэу гъэмэхуэшхуэр 
Гъэпсэхугъуэу я жеигъуэщ. 
 
Тхьэгъэлэджыр ямлъытэжу, 
Лъэпщ къару тlэкlу зыlэргъахьэж, 
Зырагъэкlуу Емынэжьейм 
Сосрыкъуэ бын щlигуэжыну 
Щlым тырагуэ лъэ емынэр... 
Лъащlэу утыку къырагъэхьэр 
Къытхолэжьыхь псэемблэжу. 
 
Псэущхьэхэм телэжьыхьрэ 
Псэм и лъабжьэм щlэlэбэжу 
Ироджэгухь псэ жылэкуми, 
Зэlуаш, яшуу, зэlуашэ псэр... 
Яхущхъуэнур къахэщхъухьу 
Гьэн зэхэдзэ зэхащlыхьым 
Къырегъэхьэж хьэщхьэвылъэр. 

Зэпкъ зэныбжьуу ягъэкl мэзыр 
Унафэщlэт зы дзэфlыцlэщ, 
Щафlыхэхуам жылэй щамгъэкl... 
Зэкlэлъхьэужьыж, зэпlэзэрыт, 
Я къалэныр ягъэзащlэу 
Зыратауэ щыдэжейхэм 
Жыг къуданхэм мэй къапимхыж.  
 
Ягъэlэсэж жыг lэрысэр... 
Мыlэрысейр яlэрсэжу 
Ягъэкlэщlри зырагъэубгъу, 
Кlэгуэжь ящlыу ягъэкъуацэ... 
Хьэцбанэми пагъэкlэфри, 
Фэ цlуу цымэку мэншэ хъужу 
lЭДЭМ и мейр яхьэцымей.  
 
Нащэ бэгуу пидзагъащlэр 
Щlалъхьэж нащэщ, - хущхъуэ хапщэу... 
Гъэпсагъэххэщ инагъ кlуэнур, 
Гъуэгу зыдэкlуэу зэрхъун щыхъум 
Нащэ бэгъуар зэбгырах щхьэ,  
Игъэщхъухьащ къиужьыкlуами 
Къыпlурежьэ гъущlрилэпсыр. 
 
Фо щыхуейхэм бжьэи хуэмей... 
Яшэз фошыгъу, фо къыщlазыкl.  
Къызэщlевыкl фошыгъупсыр 
Къыхуагъэува бжьэматэми, 
Бжьэм хеутхэ утхэ мащlэ... 
Къыхуаlуэхуу хащlыхьыжым 
Щигъэгусэу бжьэр мэкlуасэ... 
Хохьэж губгъуэм бжьэ хакlуэуи, 
Къызэхикlухь удзгъэгъахэм 

Щхъухь зырахам гу щылъитэм  
Щхьэр зыдихьын хуэмыщlэжу 
Гужьеяуэ къызэфlонэ, 
И шэрэзыр зыхиlужу 
Губжьым ехьыж и гъащlэри...  
Щlым зыхегъэщl бжьэ лlэужьыгъуэм. 

ДОН КИХОТ 
 
Илъэс щиплlти ди япэкlэ 
Къепщэ жьыбгъэм шуей хабзэ  
Зэрхигъэщlыр илъагъужти 
Сервантес-ым къыгурlуэжырт  
Дон Кихот-и къизэужыр. 
 
Шу щхьэзакъуэр ебгъэрыкlуэу 
Бийм пэувырт пхъэ джатэкlи  
Зэхикъутэу жьышэрхъыжьыр  
Щхьэл кlэрахъуэр къигъэувыlэу 
Лlыхъужь хабзэ щызэрихьэжт. 
 
Шуей хахуэ Дон Кихот-ыр  
Испан уэркъыу лlышхуэ пагэт 
Лlы зэкlужыр зекlуэ здэкlуэм 
Щlакlуэзехьэу зыдигъусэр 
Санчо Панзэ-у лlыкlэщl пабгъуэрт.  
 
Ди лъэхъэнэ къепщэ жьыбгъэм 
Щыгъэпс щхьэлыр цlыху гуращlэ 
Щиуфэрэзми псэ жылэкум 
Ди щыlэгъуэм зы гурыщхъуэ  
Тезщlыхьыни дэ къытхэмкlын... 
 
Игъащlэкlэ лlыхъужь хабзэр 
Нарт щlыналъэ щызокlуэри 
Къэбэрдеижь уэркъыжьыбэр 
Дыхэщlами, хэдымгъэщlыу 
Уэркъ хабзэжьри дэ зыдохьэр.  

Кlыхъуэтlеим зекlуи къыдокl... 
Кlыхъуотl Тlытlэ зехуапэри  
И зы ныбжьэгъу щlакlуэзехьэу 
Зыдегъусэ, гузехуэти 
Жигулир дож Кlыхъуэтlыбгым... 
 
lуащхьэщыгум ныщхьэщыхьэу 
Мэзеплъери lэгъуэблагъуэр 
И нэгу зеужь, игуми жьы деху 
И къуажэм зэ хущхьэщоплъэх 
Хуэм хуэмурэ lуащхьэм ар къох. 

ЗЫУЖЬЫГЪУЭРЭ ЕУЖЬЫХЫГЪУЭ 
 
Зыужьыгъуэр хъугъуэ-фlыгъуэрщ... 
 
Дыгъэр къэблэху гъэр щекlуэкlым 
Щыlэгъуэри зэщlоджыкlэ... 
Зи игъуэ нэс зыужьыгъуэпэм 
Щыlэгъуэщlэу псы ныщоджэ... 
Дыгъэ бзийхэр псым хэпсэхукlэ 
Зэхотlыгъуэ псы жылэри, 
Псэ къыхохъукl псым хэуджыкlыу. 
 
Псэм и къуэпсхэм зыщаубгъуху 
Утыку къохьэ псэ пкъыгъуэщlэ... 
Зэщlэбагъуэу дыгъэр къэблэху, 
Зэщlоблэ щlыр псэущхьэмкlи, 
Псэ ужьыгъуэу гъащlэ зыхьхэм 
Тхьэм къахегъэщl гъуэзэджащэу 
Псэущхьэщlэ щlылъэм тохьэ. 
 
Псэ жылакlэу псэущхьэкlэр  
Тхьэм къегъэщlри псэ жыг тхьэмпэу 
Зызхунегъэс, зынрелъытэ... 
Щыlэм щыщу мыщыр зыхущи, 
Ухыгъуапlи къыгуроlуэ, 
Къыриlу макъкlэ бзэй щыухуэм 
″Цlыху″ зыфlещыж зицlыхужу. 
 
И щыlэкlэр щыlэгъуэ ужьщ 
Къатеужьыкlыу щыlэуэ хъуам, 
Я жылагъуэй зыхэлъыжщи, 
Щыlэгъуэ щlэн зыхуэпщэрылъщ... 
Щыlэгъуэпщу щыlэщ цlыхури, 

Зыниужьыгъуэ Тхьэм пэкlуэжу 
Щыlэ пажэу щlы тхьэмадэщ. 
 
И щыlэгъуэм къызэритщи, 
Зыщиужькlэ ныщхьэщихум 
Икlуэр тыхьу щыlэгъуэхэкlщ... 
Тыгъэ къэхъур зыпкъырыкlщи, 
Ипкъ зэриткlэ гъащlэ хэтхэм 
Я фэеплъкlэ тын зыщlыфу 
Тхьэ нэфlщыхуэу щыlэщ цlыхур.  
 
Щыlэгъуэрэ къэхъу къекlуэкlыр 
Зэрыужьыр Тхьэ щlеину 
Фlэщ къыхуэхъуу ныщогъуазэ...  
Зыгъащlэхэм щlэн езэгъкlэ  
Ящысхьыжрэ къащхьэщыжу 
Цlыхум хабзэу зыхуиухуэр 
Нарт щlыналъэм ныщызокlуэ. 
 
Хабзэжь щlопlэ бын хахуэхэр 
Хунэсу Тхьэгу зынщыраlуэ... 
Зи мафlэ ис Сосрыкъуапцlэ 
Тхьэм щыриджэ Хьэрэмэ lуащхьэм, 
Тхьэ фадэм и гъуэзэдж жылэй 
Нарт жылагъуэм къыныхехьэ... 
Тхьэпэлъытэ гъуэзэджащlэу 
Ухуэ цlыхум зынебжьыфlэж, 
Гу мафlэкlэ зыунэхуфу 
Цlыху lэужьу гъуазджэ ныщодж. 

Зи щыlэгъуэ щыуагъ щымыщlэж... 
 
Щыlэгъуэпэм ныпэужьыкlыу 
Щихукlэ мыщри фlэщ къыщохъуф, 
Зиужь фlэщlыу пцlым хоуджыхьри, 
Щыуагъ икlуэм зыныщхьэщеху... 
Щыlэгъуэ щlэн щыхэмыджэу 
Хущlодж цlыхум щlэныпцlагъи, 
И щlеиным нэпцlыр дещlыгъу.    
 
Щlэныгъэжьым хищlэ пцlиер 
Ныхэщхъухьу фlэщхъуныгъэм, 
Гурыщхъуэр щlегъу цlыху гурыщlэм... 
Щохьэж тыхьыр зыхуищlыгъэм... 
Зыгъащlэрэ щlылъэ лъащlэм 
Щlэн нэпцlаджэр хобзэджащlэ, 
Щlэн хабзэжьри нызэхепцlэ.  
 
Хабзэжь зехьэр ныхегъэзыхь 
Зытриуфащи щlэн нэпцlаем... 
Нарт уэфэгур щlиуфlыцlаеу 
Зэхецlалэ фащэ хужьри, 
Щыlэгъуэпщым зиупцlэныжу  
Къеулъэпхъащэ lэпэпцlийкlэ... 
Хэкlыгъуапlи къынелъыхъуэ. 

Гъащlэ ужьым ныдэухуэу 
Цlыхугъэщи Нарт хабзэжьыр 
Еужьыхыжу щыныхэщlым 
Хещlэ фагъуэ псэ жыг тхьэмпэм... 
Цlыху зыужьыгъуэм и нэхъыщхьэу 
Гупщысэнрэ гупсэ уэзыр 
Къынщиувыlэм уз кlуэцlещlэ, 
Цlыху хуэфащэ хуэмщlэжыфу 
Фыгъуэр щlоувэ гущlэ егъуу... 

Фыгъуэнэд фыгъуэнэд... 
 
Щыlэгъуэр жи зыужьыгъуэмэ, 
Щыlэгъуэ ужьщ цlыху щыlэгъуэй, 
Зиужьыгъуэри Тхьэм ныхуокlуэ... 
Фыгъуэм икlуэр цlыхугъэм хещl. 
Зи гъащlэ жыг кугъу зыхищlэ, 
Къигупщысэ купщlэ надэу 
Фыгъуэнэд цlыху утыку къохьэ... 
 
Цlыху щхьэхуитыр игу темыхуэ, 
Хуиту lэбэм ныхуобампlэ... 
И гум щlэбжьэу щиуфэразэр 
Къаруфlагъэу щыщlимыдзым 
Къызэщlовыкl и гужьгъэжьри 
Къыхэужьыкlым куэд имыкlуэу 
И жэрэгъум нытырегуэ. 
 
Гужьгъэжьхэкlым игу жьы дегъэкl, 
Зиущиижу зеущэхужри 
Яхохьэжыр цlыху хуэгуапэу... 
Зымцlыхумкlэ цlыху щэныфlэщ, 
Зэкlуэцlылъыж гу хьэлъэщи 
Цlыху зыужьыгъуэр зынхурешэх, 
Щигъэлъахъшэм гъунэгъу зыхуещl. 
 
Зызужь гъунэгъу ныщилъагъум 
Дэхуэхауэ зелъытэжыр, 
Къытрахауэ и щlеиныр  
Фlыдащlейуэ зынфlегъэщlыж... 
Зэрегъэпэщ бзэджагъ lэщэй 
Емынэжьейу щигъэдалъэу 
Щебгъэрыкlуэм докlуэтеиж. 

Емынэжьей ерыщыжьу 
Фыгъуэнэдыр мыщхьэныкъуэжь... 
Зи губзыгъагъ къилъху мыужьми, 
Ныкъуэ-ужьу щинэжахэр 
Тlасхъэ щlэнкlэ зынщlигъакъуэу 
Йоныкъуакъуэ уэзрыкъуэми  
Хигъэщlыну йофыгъуае. 
 
Зэкlуэцlыбжьыкl, фащэ зэблэхъущ 
Къызэрытщlэн тхуэмцlыхуфу, 
Цlыху еижу Емынэжьейр 
Сосрыкъуэм бий хуэхъу и быну 
Къытфlыщlохъуэ тфlэмымащlэу...  
... 
 
Фыгъуэнэд фыгъуэнэд... 
Зыниужьыну хуэмыузэд, 
Хабзэ еужьых зыдэжьуу... 
Цlыху зыужьыгъуэм зэпкъырихуу 
Къэхъу ужьыгъуэр зыныхэщl... 
Хэщlыныгъэ къытхэзыщlэу 
Щынытхэщlым дызщымыщlэ... 
 
Фыгъуэнэд фыгъуэнэд... 
Фыгъуэнэду тlасхъэщlэх, 
Тlасхъабэуэ щыlэгъуэр 
Сосрыкъуэ деж къынщlидзэу 
Цlыхури щыуагъ щымыщlэ... 
Тlасхъэу диlэр зыщlыдох, 
Ныпхудохри узигъэнщl... 

Зэхифыгъуэу зэтриуфэм 
Зи гуращlэ зыуфlыцlаеу  
Гу кlыфlыбэу фыгъуэнэд... 
Унэхупlэ уунэтlэ! 
- Жэщибг нэужь нэху щыгъуэ ужьщ - 
Уи гупсэ уэз узэщlэ, 
Нэхущ шууэ зызщlэузэд, 
Къыщытlэпlым нэхулъэ 
Нэхущ уджым къытхэхьэж... 
 
Фыгъуэнэду фыгъуэрей, 
Узэфыгъуэн къыпхуэмынэ, - дынохъуэр... 
Зыужьыгъуагъэм унытехьэ, - дохъуахъуэр. 
 
 
 
 
 
 
 
 
 
 
 
 
 
 
 


